Leidse charters van de Onze Lieve Vrouwen Kerk
betreffende Zoeterwoude en Stompwijk.

bewerkt door
Anthonius van der Tuijn

Inventaris 345
Regest 708 d.d. 28-01-1542.

In dese manieren ende voorwaerden hier na gescreven hebben wij zeven getijden meesteren van
onse Liever Vrouwen kerck binnen Leijden als Claes Franckens zoon schoemaicker, Jan Jansz.
backer ende Pieter Sijmonsz. backer, verhuijrt Gerijt Bouwensz. weduwe inwoenersse des ambochte
van Hasartwoude mit Bouwen Gerijtsz. hoeren voecht, vijftien morgen lants bijden hoep zonder maet,
waer off dat gelegen zijn twaleff morgen bezijden die voorsz. weduwe woninge inden ambocht voorsz.
ende drie morghen inden ambocht van Zoeterwoude, geduijrende thien jaeren lanck achter een
volgende ende niet langer. Tsiaers voor acht ende veertich karolus gulden van veertich comans
grooten tstuck ende noch zes capoenen tsiaers. Waer voer zij betalen zal vijf scellingen groot tsiaers.
Ende dat eerste bruuck jaer zal wesen tiaer van drie ende veertich. Die betalinge zal wesen tot drie
termijnen, daer dat eerste off wesen zal Kersavont daer naestcomende, dat ander termijn tot sinte
Odulphus dage daer naestcomende, dat derde termijn tot sinte Lambrechts daghe daer
naestcomende ende zoe voorts van jaere te jaere te betalen gelijcken voorsz. staet, off lant vuijter
huijer indient den eijgen believen zal. Vrij gelt zonder enige cortinge van allen oncosten die daer op
comen moghen, in allen manieren oft erfpachten waeren. Des zijnt voorwaerden dat Gerijt Bouwensz.
weduwe voorsz. die twaeleff morgen lants voorsz. die leste drie jaeren zal dreest op leveren ende met
die drie ander morghen voorsz. zal zij doen gelijcken zij doen zal mit haer ander lant, daer die drie
morghen in gelegen zijn. Ende voert zoe geloefden die zeven getijden meesteren voorsz. ter eenre
zijlde ende die voorsz. weduwe mit hoeren voicht ter andere zijden, malcanderen ende elcx den
anderen voer hoer ende hoeren naecomelinghen dese voorsz. huijr te onderhouden in allen manieren
ende voorwaerden voerhaelt, daer jegens niet te doen ofte doen doen mit genen rechten, geestelick
noch waerlick, noch met geenen nijeuwen subtijlen vonden diemen ter contrarie van desen zoude
moghen vercrijghen. Ende dit al up verbande als tplacaet vanden K. M' vande huijerwaer vanden
landen vermelt. Alle dunck zonder argelist. Aldus geschiet in presentie van Adriaen Jansz. brouwer
ende Gerijt Bueckelsz. Buijtewech ende Lambrecht Jacopsz. als zegsluijden. Toirconden van desen
zijn hier off ghemaict twie vuijtgesneden cedullen, die zeven getijden meesteren den eenen ende die
voorsz. weduwe den anderen. Ende waert zaicke daer een cedulle verloeren verleijt off after
gehouden werde, zal den tegenwoordigen cedulle alsoe veel machts ende effect sorteren off zij beijde
present waren. Ende tot meerder zekerheijt van desen hebben wij zeven getijden meesteren voorsz.
ende Bouwen Gerijtsz. voorsz. als voicht elcx bijsonder onse gewoenlicke hantteijcken hier onder
gestelt. Anno vijftienhondert twie ende veertich upten 28° dach in januarij nae gemeen scriven.

Inventaris 0502-358
Regest 703 d.d. 05-03-1537.
Copia.
Ick Cornelis Jansz. schout inden ban van Stompwijck oirconden dat voor mij ende gebuijren hier
ondergescr. persoenlicke gecomen is Willem Cornelisz. wonende in Stompwijck ende bekende
verkocht te hebben Pieter Jansz., Pieter Sijmonsz. ende Willem Dircxz. van Tetroe, nu ter tijt seven
getijde meesters der prochiekercke van Onser Liever Vrouwen kercke binnen Leijden tot profijt der
Seven getijden, twee gouden karolus guldens tsiaers veertich groten voirde gulden gerekent erflicke
renten. Te betalen alle jaers den vijfsten dach in Marte anno 1500 acht ende dertich nae tschrijven
van Utrecht welcke jaerlicxe rente Willem voirn. verseeckert ende ijpotequeert tot een onderpant stelt
sijn woninge mit huijs, schuijr, barch ende poterie, groot thien margen bijden hoop sonder maet,
gelegen inden ban voorsz. Ende heeft belegen ant noorteijnde Meerburger wateringe, aen die
oostsijde Cornelis Willemsz. ende Pieter Jansz., ant suijteijinde Stompwijcker wateringe ende an die
westsijde die wedue van Sijmon Gijsz. bij gevalle ofte gebreecke dese voorsz. ijpoteeckt niet goet
genuch wesende ter causer deser materie soe compareerde selver persoenelicken voir mij schout
voorsz. ende buijren hier onder genoemt Cornelis Cornelisz. broeder der voornde Willem Cornelisz.
constitueerde hem selven borge voir sijde broeder voorsz. onder verbinnende ende tot seeckerheijt
settende vier margen landts, bij den hoop sonder maet gelegen inden ban voirsz. Ende heeft belegen
ant noorteijnde de Vliet, an die oostsijde Dirck Ghijsbrechtsz. ende Willem Cornelisz., ant suijteijnde



Pieter Jansz. ende an die westsijde die wedue van Sijmon Ghijssen. Ende voort generalicken up alle
Willem Cornelisz. voorsz. ende Cornelis Cornelisz. voirn. beijde hare goederen, roerende ende
onroerende die sij nu ter tijt hebben off namaels mogen vercrijgen, nergens geen uijtbesondert. Mit
voorwaerden dat Willem Cornelisz. voorsz. of sijne erve dese renten sal mogen lossen ende quijten
elcke penningen mit sestien penningen teffens tot een reijse, mitsgaders die verschene onbetaelde
renten nae den beloop des tijts. Ende Willem Cornelisz. voorsz. bekende hem van dese coop uijt
handen der voornde regenten wel betaelt te wese, den lesten penninc mitten eerste. In oirconden soe
heb ick Cornelis Jansz. schout voorsz. door begeerte der twee broederen voorn. dese brieff mit mijns
selfs segel uijthangende besegelt in presentie vande buijren als Louris Willemsz., Louweris Ghijsz.
ende Martijn Joachimsz., gedaen den vijffsten dach in maerte anno 1500 seven ende dertich nae
schrijvens van Utrecht besegelt met een groenwassen segel aen een dubbelde franchijnen staert
uijthangende.

Ter secretarie der stadt Leijden gecopieert uijt sijn principale besegelt ende gedateert alsboven. Ende
is desen naer gedaen collatie daer mede bevonden te accorderen. Actum den 15° aprilis anno 1600
ende dertich.

Den principalen van desen bekenne ick ondergescr. als rentmeester vande Memorien ende Getijden
ontfangen te hebben wt handen vanden secretaris Baersdorp ende belove daer van te verantwoorden
naer behooren. Ten oorconden desen ondergeteijckent opten 15° aprilis anno 1600 dertich.

Was getekend: J. van Groenendijck.

Inventaris 0502-366
Regest 691 d.d. 26-01-1495.
Niet aanwezig regest 672 en regest 689.
Wij Dirck Dircxz. ende Florijs van der Boichorst scepenen in Leijden oirkonden dat voir ons quam
Willem Jansz. decker ende geliede dat hij vercoft heeft Gerijt Pietersz. drie morgen lands, gelegen
inden ambocht van Hasertswoude ende Zoeterwoude gemengeder voer ende gemengeder aerde
mittet cappelrij landt van der provens van Rijsoerde. Ende hebben belegen an die een zijde heren
Adriaen van Poelgeest ridder ende an die ander zijde Dirck Engebrechtsz., streckende voir vanden
Rijndijck after inde Buijermade. Ende Willem Jansz. voirsz., Pieter Dircxz. ende Pieter Wiggersz.
loveden mit gesamender hant ende elcx voor all Gerijt Pietersz. voirn. dese voirsz. drie morgen lands
vrij te waren jair ende dach alse recht is ende alsmen vrij landt ende eijgen erve sculdich is te waren
inden amboicht dairt gelegen is. Ende Willem voirsz. lovede Pieter Dircxz. ende Pieter Wiggersz.
voirn. hier of scadeloes te houden. Ende Pieter Dircxz. ende Pieter Wiggersz. loveden malkander elc
den anderen van die helft hier of schadeloes te houden. Voirt soe beliede hem Willem voirsz. van
desen coepe wel voldaen ende betailt, den lesten penninck mitten eersten. In oirkonden desen brieve
bezegelt met onsen zegelen. Int jair ons heren duijsent vierhondert vijff ende tnegentich opten ses
ende twintichsten dach in januario.
Regest 693 d.d. 29-03-1497.

Wij Pieter de Grebber ende Ghijsbrecht vander Boechorst scepenen in Leijden oirkonden dat voir
gerechte quam Gerijt Pietersz. ende gaff over in rechter aelmissen ende testamente puermentlick om
goedswillen die procuratoirs vanden Seven Getijden in Onder Liever Vrouwen kerck binnen Leijden
alse Cornelis Claisz., Clais Broersz. ende meester Martijn Jansz. ende den genen diet haemaels
wesen sullen tot den Seven Getijden behoeff eenen scepenen brief dair desen brieve deursteken mit
een jair verschenen ende afterstallige lanthuijer binnen tsiairs mit recht ende mit vonnisse alse recht
is. Ende scepenen wijsden die procuratoirs voirsz. ende die gene die naemaels wesen sullen tot den
Seven Getijden behoeff dair mede te winnen ende te verliesen in allen schijn oft Gerijt Pietersz. voirsz.
selver waer. In oirkonden desen brieve bezegelt mit onsen zegelen. Int jair ons heeren duijsent
vierhondert seven ende tnegentich opten negen ende twintichsten dach in mairte.

Inventaris 0502-367
Akte 730 d.d. 125-01-1559.
In manijeren, conditién ende voorwaerden hier na bescreven zoe hebben Pieter Huijgensz., Joost
Volprechtsz., Gerijt Splintersz. ende Pieter Pietersz. als kerckmeesteren van Onser Liever Vrouwen
kercke binnen Leijden vander zelver kercke wegen verhuijert ende verhuijeren mits desen Aelbrecht
Dircxz. aender Wadding thien morgen weijlandts bijden hoop sonder maet, gelegen after Bosschuijsen
inden ambochte van Zoeterwoude, den tijdt van vijff jaeren lang aen een volgende. Ingaende teerste
jaer Petri ad Cathedram anno 1500 ende negen en vijftich nu eerstcomende. Des jaers om negen
ende tnegentich karolus guldens van veertich grooten tstuck. Te betalen alle jaers de voirsz. huijere in
handen vanden kerckmeesteren vanden voirsz. kercke binnen Leijden. Vrij van alle costen, commer
ende lasten off ongelden, tsij oock vanden 10° penning ofte alle andere diergelijcke lasten nijet



vuijtgesondert noch buijten gehouden, tot twee termijnen als telcken de helft. Waervan teerste termijn
verschenen zal wesen tAlre Heijligen daege anno 1500 ende 59 naestcomende. Tanderde termijn
Kersmisse dair naestcomende inden twaelff nachten dair an volgende, altijts wel betaelt te wesen.
Ende dan zoe voirts van jaere te jaere upte zelve termijnenn de voorsz. huijere te betalen. Des zijnt
voorwaerden dat Aelbrecht Dircxz. voorsz. binnen siairs nae date van desen tot zijne costen
gehouden zal wesen of te doen voeren vande walle vanden sloot an tvoorsz. landt gelegen, alle de
airde die vuijt de zelve sloot gescoten is ende up de walle leijt ende de zelfde airde over tvoirsz. lant te
brengen ter plaetsen dairt oirbairlicxste ende prouffijtelicxste wesen zal, bij goetduncken van de
kerckmeesteren voirsz. omme de zelve airde in zeeckere delen ofte laechte met de wagen gevoert te
werden. Voirts met expresse voorwairden dat den huijerman voirsz. geduijerende dese huijere
tvoersz. lant in het geheel ofte deel nijet en zal moegen inne steecken omme te besaeijen ende salt
oick nijet mogen doen maeijen maer zal tzelve landt alleen moeten weijen met gehoornde beesten tot
slandts oirbair ende profijten als een guet ende getrou huijerman sculdich is ende behoort te doen.
Ende wairt zaicke dat Aelbrecht Dircxz. voirsz. gebreecke bevonden worde de voorsz. huijere zulcx
voirsz. staet den kerckmeesteren inder tijt wesende te betalen ofte de voorsz. voorwaerdden
volcomelicken nijet en volbrochte ende en onderhijelde, zoe zal in sulcken gevalle tvoirsz. lant alsdan
terstont vuijter huijere wesen, zoe verre alst den kerckmeesteren gelieven zal, maer anders nijet
onvermindert altijt hair verschenen ende onbetaelde huijere die zijluijden tot heuren gelieven zullen
moegen innen ende executeren aen alle de gueden die Aelbrecht Dircxz. voorsz. nu ter tijt heeft ende
namaels zal moegen vercrijgen, roerende ende onroerende gheen vuijtgesondert noch buijten
gehouden. Met heerlijcke ende reale executie vanden Hove van Hollandt ende allen anderen hoven,
plecken ende rechteren zonder eenich contredictie ofte wederseggen. Ende tot meerder vestenisse
ende zeeckerheijt vanden betalinge der voorsz. jairlicxe huijere soe heeft Dirck Aelbrechtsz. des voirn.
Aelbrecht Dircxz. vader hem zelven mits desen voirden zelfden Aelbrecht Dircxz. geconstitueert ende
gestelt borge als principael sculdenaer. Onder verbant mede van alle zijne gueden, roerende ende
onroerende tot bedwang ende executie alsboven. Desen torconden sijn hier van gemaect twee dese
gelijcke huijercedullen alleens luijdende bijden voirsz. kerckmeesteren ende mede bijden voirn.
Aelbrecht Dircxz. ende Dirck Aelbrechtsz. onder teijckent, daer van de kerckmeesteren voorsz.
hebben den eenen ende Aelbrecht Dircxz. voirn. den anderen. Ende indien eenige vande zelfde twee
cedullen verleijt, verloren oft achtergehouden worden, zoe zal dander present wesende in rechte ende
elders effect sorteren als off zij beijde jegenwoirdich waeren. Aldus gedaen upten 20° dach in januaris
anno 1500 negen ende vijftich nae gemeen scrijven.

Belent ande suijtsijde Joest Jacopsz. tot Leijden, ande noertsijde sinte Katrijnen gasthuijs tot Leijden,
ant westende de Nieuwe Vliet ende ant oesteijnde de bruijckweer van Zijp Cornelisz.



